
Novo récord de insercións laborais no 

programa de Emprego con Apoio...  

pero aínda queda moito camiño por 

percorrer 

Un total de 216 persoas participantes no programa de 

Emprego con Apoio da Federación Down Galicia estiveron 

contratadas en empresas ordinarias ou administracións públicas 

da súa contorna durante o ano 2024. Este é o mellor dato no 

relativo a oportunidades laborais a persoas coa síndrome de 

Down e outras discapacidades intelectuais desde que a 

entidade implantou o programa de Emprego con Apoio no ano 

2002. 

Por outra banda, a porcentaxe de persoas usuarias da bolsa 

de emprego de Down Galicia que tiveron acceso a un posto de 

traballo neste período aumentou en relación ao ano anterior, 

alcanzando o 80,6%. Esta alta porcentaxe ten aínda máis 

mérito se temos en conta o elevado número de participantes no 

programa, que nesta ocasión ascendeu ata as 268 persoas 

usuarias, chegando así ao máximo histórico, e deixando 

constancia da importancia que as persoas coa síndrome de 

Down e outras discapacidades intelectuais lle outorgan a ter un 

emprego. 

En canto á distribución por localidades, obsérvase que foron 76 

persoas as que traballaron en 2024 na zona de Vigo, 39 na 

Coruña, 25 en Ourense, 23 en Pontevedra, 22 na área de 

Compostela, 18 en Lugo e 13 na zona de Ferrolterra. 

2 Inserción laboral de Down Coruña 

Estas 216 persoas contaron cun total de 254 contratos de 

traballo, mediante os que os traballadores e traballadoras 

puideron adquirir experiencia en postos tan variados como 

auxiliar de biblioteca, preparación de pedidos online, atención 

ao cliente, vendedor deportivo, operador de loxística, celador, 

peón electricista, azafatos de eventos, expendedor de fuel, 

axudante de recepción, masaxista, persoal de cociña, auxiliar 

administrativo, auxiliar de farmacia, telefonista, ordenanza, 

limpeza ou persoal de cafetería, entre moitos outros. 

Despuntan neste período o número de contratacións indefinidas 

e o de prórrogas dos contratos, que supoñen máis do 76% das 

contratacións totais no primeiro caso, mellorando as cifras do 

ano anterior, e chegan a 12 no segundo. Estes datos poñen de 

manifesto a eficacia das persoas con discapacidade intelectual 

nos seus postos de traballo, demostrando que teñen 

capacidades máis que suficientes para superar o reto que lles 

propón a sociedade en canto ao traballo inclusivo. 

Destacan tamén as 23 formacións prácticas realizadas polos 

usuarios e usuarias das entidades Down en Galicia, coas que 

reforzan a súa motivación cara o emprego e melloran as súas 

habilidades socio-laborais. Sumando contratos e formación 

práctica, o 85,1% das persoas usuarias do programa de 

emprego de Down Galicia contaron con unha oportunidade no 

eido laboral o pasado ano.  

Non obstante, o principal escollo para o colectivo de persoas 

con discapacidade intelectual segue a ser a curta duración das 

súas xornadas de traballo, non chegando na gran maioría das 

ocasións á xornada completa. 

A importancia da colaboración do tecido empresarial 

Aínda que desde hai uns anos podemos observar como se 

acadan bos datos na inserción laboral das persoas coa 

síndrome de Down e outras discapacidades intelectuais, o 

acceso a un posto de traballo de forma normalizada segue a 

ser un dos grandes retos das entidades que traballan a prol da 

inclusión laboral na empresa ordinaria e nas administracións 

públicas. 

Segundo un estudo da Asociación Europea da Síndrome de 

Down (EDSA), o 95% das persoas con síndrome de Down que 

viven en países da Unión Europea non traballa. En España, 

concretamente, “só o 22% das persoas coa síndrome de Down 

teñen un traballo e, delas, soamente o 10% desenvolve a súa 

actividade laboral no mercado ordinario”, indican desde a 

Federación Down España. 

Por iso, o Movemento Down en Galicia demanda a cooperación 

do tecido empresarial galego e convidar a todas as empresas 

que o desexen a coñecer máis polo miúdo a metodoloxía 

“Emprego con apoio”. 

O apoio do tecido empresarial é crucial para que o futuro da 

sociedade se basee na igualdade, equidade e inclusión de 

todas as persoas. Nun mundo cada vez máis diverso, o 

emprego inclusivo converteuse nunha necesidade para as 

empresas e as administracións que buscan non só fomentar a 

diversidade, senón tamén ofrecer oportunidades en igualdade 

de condicións a tódalas persoas, independentemente das súas 

características persoais. 

O Supremo avala indemnizar á familia 

de Rubén Calleja por vulnerar o seu 

dereito á educación inclusiva 

A Sala do Contencioso-Administrativo do Tribunal Supremo (TS) 

estimou o recurso presentado pola familia de Rubén Calleja, un 

mozo con síndrome de Down ao que o Comité sobre os Dereitos 

das Persoas con Discapacidade da ONU, nun ditame de 2020, 

deu a razón ao establecer que os tribunais españois vulneraran 

o seu dereito a unha educación inclusiva. 

Por iso, o alto tribunal anula a sentenza da Audiencia Nacional 

que desestimara o recurso da familia, así como a denegación 

por silencio do Ministerio de Xustiza da reclamación de 

responsabilidade patrimonial por funcionamento anómalo da 

Administración de Xustiza, e recoñece aos recorrentes o dereito 

a seren indemnizados polo Estado na cantidade de 25.000 

euros, correspondentes aos gastos xudiciais en que incorreron. 

Porén, o tribunal non considera procedente outorgar os 

325.000 euros adicionais reclamados por prexuízos morais. 

A sentenza recolle que Rubén estivo escolarizado durante varios 

anos nun centro público de ensino de León, con apoio dunha 

asistente técnico-educativa. Posteriormente, a Dirección 

Provincial de Educación autorizou a súa matrícula nun Centro de 

Educación Especial. Ao impugnaren esta decisión mediante o 

procedemento de protección xurisdicional dos dereitos 

fundamentais, un Xulgado do Contencioso-Administrativo de 

León desestimou o recurso, decisión que foi confirmada en 

apelación polo TSX de Castela e León con sede en Valladolid. 

Unha cuestión de dereitos 

Os pais comunicaron ao Comité sobre os Dereitos das Persoas 

con Discapacidade que o Estado violara os dereitos do seu 

fillo. Logo, este concluíu que “a decisión administrativa de 

matricular a Rubén no Centro Educativo Especial Nuestra 

Señora del Sagrado Corazón, sostida polos tribunais do 

Estado parte, vulnerou o seu dereito a unha educación 

inclusiva” e que o Estado nin respondeu ás denuncias de 

discriminación nin realizou unha avaliación axeitada. 

A familia solicitou unha indemnización ao Ministerio de Xustiza 

e, ante o silencio da Administración, presentou unha demanda 

que foi desestimada pola Audiencia Nacional en 2022, ao 

considerar que o ditame do Comité non tiña carácter 

executivo e que existía cousa xulgada. O Tribunal Supremo, 

en 2023, estimou o recurso de casación, recoñecendo o ditame 

como base para unha reclamación por funcionamento anómalo 

da Administración de Xustiza, e devolveu o caso á Audiencia. 

Aínda que esta volveu desestimar a reclamación, o Supremo 

deulle a razón á familia nunha segunda sentenza, sinalando 

que estes ditames non son xuridicamente irrelevantes e poden 

fundamentar indemnizacións cando se vulneran dereitos 

fundamentais. O Supremo conclúe que a familia “non debía 

ser sometida a todo o que lle supuxo a defensa do dereito do 

fillo a recibir unha educación inclusiva”. A sentenza destaca 

que os prexuízos sufridos pola familia derivaron de actuacións 

dos poderes públicos que non estaban obrigados a soportar 

polo feito de exercer ese dereito, expresamente recoñecido 

na Convención e vinculado ós artigos 27 e 49 da Constitución. 



 

  

5 Sesión de inclusión educativa en Down Ourense 



 

  

6 

A Federación Down Galicia esixe unha 

rectificación do bispo emérito Juan 

Antonio Reig Pla por asociar 

discapacidade e pecado 

O pasado 11 de maio, o bispo emérito de Alcalá de Henares, 

Juan Antonio Reig Pla, afirmou nunha homilía celebrada na 

Basílica da Anunciación de Alba de Tormes (Salamanca) que “a 

discapacidade é herdanza do pecado e da desorde da 

natureza”. Desde o Movemento Down en Galicia queremos 

manifestar o noso máis absoluto rexeitamento a estas 

declaracións, que consideramos profundamente ofensivas, 

discriminatorias e inaceptables nunha sociedade que traballa 

activamente pola igualdade, a inclusión e o respecto á 

diversidade. 

Vincular a discapacidade cunha suposta culpa moral ou cun 

desorde natural non só perpetúa estigmas superados, senón que 

supón un retroceso nos dereitos e na dignidade de millóns de 

persoas. A discapacidade non é un castigo nin unha 

consecuencia de pecados individuais ou colectivos, senón unha 

realidade humana que forma parte da riqueza diversa da nosa 

sociedade. Todas as persoas, con ou sen discapacidade, posúen 

dignidade, dereitos fundamentais e capacidades únicas que 

deben ser recoñecidas e respectadas. Mensaxes como o 

pronunciado polo bispo Reig Pla reforzan visións excluíntes e 

prexuízos históricos que tanto dano causaron ao longo do 

tempo ás persoas con discapacidade. 

Por todo isto, esiximos unha rectificación pública e clara por 

parte do señor Reig Pla, así como unha resposta firme e 

comprometida por parte da Conferencia Episcopal. A Igrexa 

non pode permanecer en silencio ante manifestacións que 

vulneran a dignidade de tantas persoas. É imprescindible 

avanzar cara a unha sociedade máis xusta, na que a 

diversidade se entenda como unha riqueza colectiva e as 

persoas con discapacidade sexan plenamente recoñecidas 

como suxeitos de dereitos, con dignidade e capacidades 

propias, libres de toda culpa ou discriminación herdada. 

Actuación institucional ante a Fiscalía Xeral do Estado 

Numerosas entidades do Estado manifestaron o rexeitamento a 

estas declaracións. Entre elas destaca a actuación da Dirección 

Xeral de Dereitos das Persoas con Discapacidade, dependente 

do Ministerio de Dereitos Sociais, que trasladou o caso á 

Fiscalía Xeral do Estado. A Dirección Xeral solicita que o 

Ministerio Fiscal estude a apertura de dilixencias ante o que 

considera “un discurso público e inaceptable en democracia, 

que asocia a discapacidade con postulados propios do 

medievo, e non cun factor de diversidade humana, presente e 

comprobado en calquera sociedade”. Expón que as palabras 

poderían estar tipificadas no artigo 510.2 do Código Penal. 

Do mesmo xeito, a Oficina de Atención á Discapacidade, 

dependente da mesma Dirección Xeral, abriu un expediente 

informativo sobre os feitos e solicitou á Conferencia Episcopal 

que explique estas descualificacións e que medidas tomará 

para evitar que se repitan mensaxes similares no futuro. 

A importancia da orientación académica e profesional 

Entre as dificultades máis relevantes coas que a miúdo se 

atopan familias e persoas con discapacidade intelectual á hora 

de elixir entre as diferentes alternativas formativas e 

profesionais, está a de non dispoñer dunha serie de criterios 

que lles axuden na toma de decisións e na configuración dun 

itinerario formativo e/ou laboral a seguir. De aí a importancia 

da orientación académica e profesional como unha das 

principais ferramentas facilitadoras de inserción socio-laboral e 

do traballo conxunto entre persoas con discapacidade, familias 

e servizos de orientación. 

A idea principal da que debemos partir é que as persoas con 

discapacidade intelectual teñen as mesmas necesidades de 

orientación que calquera outro cidadán ou cidadá, simplemente 

que adaptada ás súas necesidades. 

É por iso que esta guía foi elaborada, por un lado, como un 

recurso que axude tanto ás persoas pertencentes a este 

colectivo como ás súas familias a decidir sobre o seu futuro 

académico-profesional e, por outro, como un material de 

referencia no desempeño das tarefas de todos aqueles 

profesionais que traballan neste eido da información, 

orientación e asesoramento. 

Down Galicia actualiza a súa ‘Guía de 

orientación académica e profesional’ 

A Federación Down Galicia vén de publicar unha nova 

reedición da súa “Guía de Orientación Académica e 

Profesional para persoas coa síndrome de Down e/ou 

discapacidade intelectual”, un completo documento no que 

aquelas persoas que o desexen poderán atopar información 

moi útil sobre as diferentes opcións existentes en Galicia en 

relación a estes dous eidos. 

Esta guía foi creada co obxectivo de facilitar ás persoas 

pertencentes a este colectivo a busca dos mellores camiños e 

alternativas formativas e profesionais posibles, podendo tomar 

a continuación unha decisión de forma libre e reflexionada. 

Neste sentido, o seu contido está encamiñado tanto a simplificar 

a elección dos itinerarios académicos, se o desexo é continuar 

no sistema educativo, como a facilitar a inserción laboral e 

profesional dos mozos e mozas que dan por terminada a súa 

formación. 

A información preséntase dunha forma clara e sinxela e está 

dividida ao redor de dous grandes bloques: as opcións de 

formación e as alternativas e modalidades de emprego que as 

persoas con discapacidade teñen á súa disposición. Deste xeito, 

esta guía contén referencias sobre as formas de acceso, as 

saídas profesionais, a duración ou as modalidades das 

diferentes opcións formativas e profesionais, así como unha 

serie de interesantes recursos dirixidos ao colectivo. 

‘Guía de orientación académica e profesional’ 

https://downgalicia.org/wp-content/uploads/2025/07/Guia-orientacion-2025_gal.pdf

Down Galicia e Política Social asinan 

un convenio para o mantemento da 

Federación e os seus programas  

A Federación Down Galicia e a Consellería de Política Social e 

Igualdade veñen de asinar un convenio de colaboración entre 

ambas entidades, que ten por obxecto contribuír ao 

financiamento dos gastos de persoal e gastos correntes da 

Federación e das súas entidades, así como doutros gastos 

derivados da execución de actividades, programas e servizos 

de promoción da autonomía persoal e de prevención e atención 

á dependencia que desenvolve Down Galicia neste 2025. 

Coa sinatura deste convenio nominativo, que achega á 

Federación 1.207.608,00€, promóvense os programas 

orientados a favorecer a autonomía e a inclusión socio laboral 

das 803 persoas coa síndrome de Down e discapacidade 

intelectuais beneficiarias, atendendo á experiencia, equipo 

humano e medios dos que dispoñen a Federación e as súas 

entidades para desenvolver a atención requirida. 

Os servizos de Down Galicia e das súas entidades están 

organizados en diferentes áreas de atención, que comprenden 

todo o ciclo vital das persoas coa síndrome de Down e outras 

discapacidades intelectuais, centrándose este convenio nas 

áreas de atención temperá, formación e emprego, vida adulta 

e independente e na área transversal, destacando a 

sensibilización e apoio na contorna. 

Sesión de autonomía en Down Lugo 

Así, mozos e mozas de Down Pontevedra “Xuntos” fixeron unha 

pequena escapada á Ribeira Sacra ourensá, onde gozaron 

dunha contorna privilexiada e unhas preciosas vistas ao Río 

Miño. Durante esta escapada, os mozos e mozas desfrutaron 

dunha viaxe en catamarán polos Cañóns do Sil, onde puideron 

admirar unha paisaxe única. Ademais, organizaron unha ruta 

de sendeirismo na zona próxima á casa rural na que se 

quedaron e sorprendéronse coa temperatura da auga das 

Burgas na súa visita á cidade de Ourense. 

Pola súa banda, persoas vencelladas a Down Compostela 

escolleron as Illas Canarias como destino, buscando bo tempo 

nunha zona privilexiada. Tenerife foi a illa seleccionada para 

esta experiencia, na que coñeceron novos lugares, persoas e 

unha oferta gastronómica única. Os viaxeiros e viaxeiras 

destacan de entre as experiencias vividas durante estes días, a 

visita ao Loro Parque, o paseo por Puerto de la Cruz e o 

concerto tributo a Michael Jackson do que desfrutaron. Pero, 

sobre todo, as clases de aquagym no hotel no que se 

hospedaron, porque os plans de praia e piscina sempre son 

benvidos. 

Por último, os mozos e mozas de Down Vigo visitaron a vila de 

Salou, onde coincidiron cun grupo de Down Tarragona. Xuntos 

compartiron multitude de experiencias, como un picnic nocturno 

na praia e moitas risas. Ademais, foron en tren ata Port 

Aventura, onde pasaron un día xenial entre tanta atracción, e 

desfrutaron do ocio nocturno do aloxamento no que se 

aloxaban. As festas, o bingo, os bailes, os concursos e a piscina 

puxeron a guinda a unhas vacacións estupendas. 

Mozos e mozas das entidades Down de 

Galicia organizan escapadas para 

desconectar do día a día 

Ao longo da primavera, mozos e mozas vencellados a 

entidades Down de Galicia, organizaron varias escapadas a 

distintas localidades españolas, coas que buscaban 

desconectar da rutina e desfrutar dunhas merecidas xornadas 

de descanso. 

O lecer desempeña un papel fundamental na calidade de 

vida das persoas coa síndrome de Down, xa que favorece o 

seu desenvolvemento persoal, social e emocional. Participar 

en actividades recreativas permítelles expresarse libremente, 

fortalecer as súas habilidades, establecer vínculos afectivos e 

experimentar a satisfacción dun tempo libre ben 

aproveitado. Non se trata só de entretemento, senón dunha 

vía esencial para a súa inclusión e benestar. 

Neste sentido, o lecer inclusivo cobra especial relevancia: é 

imprescindible garantir que as persoas con síndrome de Down 

poidan gozar das vacacións, da cultura e do deporte en 

igualdade de condicións que o resto da poboación. Isto 

implica eliminar barreiras físicas e sociais, adaptar propostas 

ás súas necesidades e promover espazos onde todas as 

persoas poidan convivir e compartir experiencias sen 

discriminación. 

10 



 

  

Escapada de Xuntos á provincia de Ourense 

Escapada de Down Vigo a Salou 

Escapada de Down Compostela a Tenerife 

Cando a inclusión comeza na 

comunidade: a importancia da 

participación social 

A participación en actividades sociais e comunitarias é 

fundamental para o desenvolvemento persoal e a inclusión de 

todas as persoas. No caso de quen ten síndrome de Down ou 

outro tipo de discapacidade, estas experiencias resultan 

especialmente valiosas, xa que fortalecen as habilidades 

sociais, fomentan a autonomía e reforzan a autoestima. Estar 

incluídos en espazos compartidos non só promove a 

aprendizaxe mutua, senón que tamén permite visibilizar 

capacidades que moitas veces pasan desapercibidas. 

Ademais, cando as persoas con discapacidade forman parte 

activa do seu entorno, favorécese unha sociedade máis xusta, 

diversa e inclusiva. Estes espazos de encontro axudan a rachar 

estereotipos e a xerar vínculos. A inclusión non é só un obxectivo: 

é unha maneira de enriquecer a vida en comunidade. 

 

  

12 A festa dos Maios en Vigo 

Celebración dos Maios en Vigo  

Con esta premisa, varias persoas vencelladas a Down Vigo 

participaron na celebración dos Maios do barrio do Calvario, 

onde se atopa situada a súa sede. Xunto coa veciñanza e 

persoas de outras entidades sociais, construíron catro maios, 

mantendo viva esta tradición ancestral e o seu valor cultura, 

simbólico e comunitario. 

A celebración dos Maios en Galicia é unha festa tradicional, 

na que se dá a benvida á primavera. Consiste, principalmente, 

na creación dos chamados “maios”, figuras ou estruturas feitas 

de flores, herbas e outros elementos naturais. 

Actividades comunitarias en Pontevedra 

Pola súa banda, Down Pontevedra Xuntos tamén quixo 

celebrar a festa dos Maios con outras entidades e cos veciños 

e veciñas da súa zona. 

Pero a entidade Down participa tamén en outras accións 

comunitarias de moito interese, como as actividades conxuntas 

realizadas con centros de día e residencias de persoas 

maiores, enmarcadas no proxecto de atención integral ao 

envellecemento que leva a cabo Xuntos. 

Así, nos últimos meses visitaron a exposición “É tempo de 

xogar” con persoas vencelladas a Afapo, visitaron o Mercado 

de Abastos da cidade con Saraiva, cociñaron filloas e orellas 

con persoas usuarias do Centro de Día Contigo, tomaron café 

e deron un paseo con residentes na Residencia de Maiores 

Soremay e desfrutaron duns divertidos cantos de taberna coa 

asociación veciñal San Roque. 



 

 

  

A festa colaborativa dos Maios en Xuntos 13 



 

 

  

Vídeo-balance e memoria de 

actividades de Down Galicia no 2024 

Consulta a memoria de actividades de Down Galicia do ano 

2024 en formato vídeo ou documento de texto, así como as 

contas anuais. Coa súa publicación, a Federación quere dar 

transparencia a todo o seu exercicio e actividades 

desenvoltas. 

 

14 Membro de Down Ourense facendo a comida 

Memoria de actividades 2024 

Ingresos e gastos 2024 

https://downgalicia.org/wp-content/uploads/2025/06/Memoria-de-actividades-2024-LF-Galego-.pdf
https://downgalicia.org/wp-content/uploads/2025/06/Transparencia-Gastos-e-Ingresos-LF-2024_gal.pdf
https://youtu.be/XthqN5QrxGE

Down Compostela explora a 

creatividade e a participación activa 

compoñendo unha canción a través de 

intelixencia artificial 

No marco de Participa, unha nova acción dentro da área de 

Vida Adulta de Down Compostela, un grupo de persoas coa 

síndrome de Down e discapacidade intelectual deu un paso 

adiante na súa participación activa na comunidade a través 

da creación colaborativa dunha canción feita con intelixencia 

artificial. 

A letra, inspirada e creada polas propias persoas 

participantes, proclama con forza mensaxes como “Queremos 

inclusión e loitaremos por ela” ou “Non somos invisibles, 

podemos cambiar o destino”.  

Para a súa elaboración, utilizáronse aplicacións de IA nas que 

se introduciron palabras clave, estilos musicais desexados e 

ritmos. O grupo escolleu por votación a versión final, 

converténdose así en axentes activos de todas as decisións do 

proceso. 

A iniciativa musical tamén se conectou co proxecto Conta con 

nós, no que Down Compostela traballa a sensibilización en 

contornas educativas mediante contacontos. A primeira canción 

creada foi precisamente para acompañar unha destas sesións, 

facendo o conto máis dinámico e integrando música e 

coreografía como ferramentas expresivas. 

 

 

Sen dúbida esta foi unha proposta innovadora que combina 

tecnoloxía, participación social e creatividade como 

ferramentas para fortalecer o papel activo das persoas con 

discapacidade intelectual na sociedade. Iniciativas como esta 

demostran que a inclusión tamén se canta… e se baila. 

https://www.youtube.com/watch?v=jE3v1BOQkf0


 

  

Máis alá das ondas 

Pero a aventura non se limitou ao surf. O grupo tamén 

dedicou tempo a coñecer Ferrol, onde compartiron unha 

comida que se converteu nun deses momentos que consolidan 

as amizades e crean recordos duradeiros. Pasear pola 

cidade, descubrir novos recunchos e simplemente estar xuntos 

formou parte desa autonomía que o programa de Ocio 

Autoxestionado de Down Coruña busca potenciar. 

Este tipo de escapadas representan a esencia do programa: 

acompañar ás persoas maiores de 18 anos na creación dun 

grupo de socialización onde poidan tomar decisións sobre o 

seu ocio, decidindo onde, cando, como e con quen participar 

nas actividades que lles motivan. 

O valor da colaboración 

A colaboración con Pantín Surf Camp exemplifica como as 

alianzas con entidades privadas poden enriquecer as 

experiencias das persoas coa síndrome de Down. O seu 

compromiso foi máis aló do esperado, ofrecendo non só as 

instalacións e a actividade, senón tamén esa calor humana 

que converte unha actividade nunha experiencia memorable. 

Doce mozos e mozas de Down Coruña 

desfrutaron dunha escapada de surf 

que superou todas as expectativas 

As persoas participantes do programa de Ocio 

Autoxestionado de Down Coruña viviron unha experiencia 

única en xuño que recordarán durante moito tempo. A 

escapada de fin de curso levounos ata a praia de Pantín, en 

Valdoviño, onde as ondas se converteron no escenario 

perfecto para pechar o ano cunha aventura diferente. 

Surf, hospitalidade e novas experiencias 

A escapada tivo como base a Surf House do Pantín Surf 

Camp, unha escola oficial da Federación Galega de Surf que 

non só lles ofreceu aloxamento gratuíto, senón que tamén lles 

brindou unha clase de surf. Para moitos dos 12 participantes, 

subirse a unha táboa de surf foi unha experiencia totalmente 

nova que afrontaron con curiosidade e valentía. 

Os e as profesionais responsables do programa, Ana Canosa, 

Sabela e Alfonso, destacan a xenerosidade de Pantín Surf 

Camp e o trato excepcional que recibiron tanto as persoas 

participantes como eles mesmos, sen faltar detalle algún. 

A escola de surf, situada en Ariño 5, Pantín, demostrou que o 

deporte e a inclusión van da man. Os monitores adaptaron a 

clase ás necesidades de cada participante, creando un 

ambiente onde o importante non era dominar a técnica 

perfecta, senón gozar do mar e da experiencia compartida.  

O equipo de Down Ourense volve 

brillar na Liga de Debate Universitaria 

Laura Gil Requejo, Pablo Varela Álvarez, Saúl Álvarez 

Rodríguez, Kevin Andrés Lozada Arias e Francisco Diz 

Bañuelos foron os cinco mozos ourensáns que o 14 e 15 de 

xuño subiron ao escenario do Centro 3 Olivos de Down 

Madrid. Acudiron representando a Galicia na competición de 

oratoria “Yo tengo opinión”, un certame promovido pola Liga 

Española de Debate Universitario (LEDU) e dirixido a menores 

de 30 anos con discapacidade intelectual. 

Estes representantes de Down Ourense proclamáranse 

vencedores o pasado ano nunha emocionante final fronte ao 

equipo madrileño. Este ano, na liguiña, foron os da capital 

española quen acadaron o triunfo, pero iso non restou nin un 

chisco de alegría ao equipo ourensán, que mantivo un 

excelente nivel durante toda a competición, na que 

participaron representantes de oito provincias. 

«Podemos presumir de que no palmarés do certame, que xa 

leva catro edicións, só aparecen Ourense e Madrid», 

bromeaba Sonia Rodríguez, xerente da asociación ourensá, 

que acompañou aos participantes xunto co formador e 

director do equipo, Brais Durán, e Juan Santamaría, mentor 

dos ourensáns. Tamén viaxou Alejandro Nieto, excompoñente 

do grupo, que este ano acudiu convidado para formar parte 

do xurado (con voz pero sen voto). 

Sonia regresou contenta tanto polo papel realizado polo 

equipo como pola súa actitude. «Non decaeron en ningún 

momento. Non houbo que xestionar a frustración. Cando 

Zaragoza quedou como finalista, aplaudiron a rabear, e o 

mesmo fixeron cos de Madrid tras gañar o título. O certo é 

que nunca vin unha competición igual. Semella un cliché, pero 

realmente son xente sa, que non se enfadan por perder e 

alégranse polos que triunfan», comentaba. 

A pesar de non poder revalidar o título, o grupo de Down 

Ourense volveu brillar na súa exposición de argumentos, malia 

que, de novo, lles tocou ir en contra na cuestión a debate, que 

este ano propoñía a necesidade de limitar o uso das pantallas 

nas aulas ata os 16 anos. Demostraron que levaban moi 

preparado tanto o argumentario como os xestos para 

enfatizalo. Comezaron a traballar en novembro. 

https://www.instagram.com/downourense/reels/


 

Un referente deportivo que rompeu moldes 

Borja é, e quere ser, como os demais. Ter síndrome de Down 

fixo que tivese que demostrar máis: máis rapidez, máis 

esforzo e máis constancia. En 2018 logrou que se incluíra por 

primeira vez unha carreira inclusiva no Campionato de 

España de ciclocross, tras ser admitido como participante na 

categoría cadete. 

Desde aquela, a súa traxectoria deportiva non deixou de 

medrar: participou en La Vuelta a España por etapas con 

Discamino, gañou a carreira de inclusión do Campionato do 

Mundo Máster en Hamburgo (2024), competiu tres veces no 

Tríatlon do Porriño (2022-2024), e estivo convocado pola 

selección galega para os Campionatos de España de 

ciclocross entre 2018 e 2024. Tamén participou no Duatlón 

Val de Soneira e competiu a nivel internacional en Bélxica e 

Francia. 

Un vínculo firme entre Down Vigo e Ponteareas 

O compromiso de Down Vigo con Ponteareas vai máis alá 

do apoio a Borja. Desde hai seis anos, a entidade colabora 

na Carreira Nocturna Vila do Corpus, organizada por 

Corredores Festeiros, cuxa recadación vai destinada a Down 

Vigo. Un exemplo máis da unión entre persoas, deporte e 

inclusión. 

O triatleta Borja Gómez, membro de 

Down Vigo, pregoeiro das Festas do 

Corpus Christi de Ponteareas 

Borja Gómez viviu un dos días máis especiais da súa vida o 

domingo 15 de xuño. Ás 13 horas foi o encargado de dar o 

pregón das Festas do Corpus Christi de Ponteareas, a 

semana grande da vila. A súa elección como pregoeiro 

representa un merecido recoñecemento aos seus logros 

deportivos, entre os que destaca o máis recente: completar 

en abril os 260 km da esixente proba ciclista París-Roubaix. 

Tal e como destacou a alcaldesa de Ponteareas, Nava 

Castro, “desde o primeiro momento tivemos claro que Borja 

reúne todo o que se espera dun pregoeiro: emoción, 

entusiasmo, fonda ligazón co pobo, alma alfombrista e a 

capacidade de transmitir enerxía, positividade e ilusión”. 

Durante estes días previos, Borja terá que compaxinar a súa 

actividade deportiva coas rutinas nos distintos servizos de 

Down Vigo, entidade á que pertence, e a preparación dun 

reto tan ilusionante como é poñerlle voz á tradición, raíces e 

orgullo do seu pobo. 

Acompañarano nesta aventura os seus pais, Calis e Montse; o 

seu adestrador; o Club Natación Darlim Ponteareas; o club 

ciclista que leva o seu nome; e, por suposto, o equipo de 

Down Vigo, que estará presente o domingo na lectura do 

pregón a través de varios membros da Xunta Directiva. 

20 Moita emoción no pregón de Borja Gómez ante a súa vila, Ponteareas 

Consulta a nosa política de privacidade Subvencionado por 

Séguenos 

  DownGalicia.org 

 Facebook.com/DownGalicia 

 X.com/DownGalicia 

 Instagram.com/DownGalicia                   

 Youtube.com/DownGalicia 

 Flickr.com/DownGalicia 

Subscríbete 

Recibe a Revista de Down Galicia no teu correo! 

Contacta 

O Departamento de Comunicación de Down Galicia é o 

encargado de confeccionar, publicar e difundir todo evento 

ou aspecto noticioso das entidades membro da Federación. 

Non dubides en poñerte en contacto co mesmo no enderezo 

comunicacion@downgalicia.org. 

https://downgalicia.org/politica-de-privacidade/
http://downgalicia.org/
https://www.facebook.com/DownGalicia
https://x.com/downgalicia
https://www.instagram.com/downgalicia/
https://www.youtube.com/DownGalicia
https://www.flickr.com/photos/downgalicia/albums/with/72157666556715174
https://mailchi.mp/77416624d6fe/suscrbete-nosa-revista


 

 

 

Festa de Teima en xuño, que deu a benvida ao verán 


